
Beatitudinijiet,
għeżież ħuti,
Al Salamò Alaikum! (Il-paċi magħkom!)

“Dan hu l-jum li għamel il-Mulej, ħa nifirħu u nithennew fih! Kristu rebaħ il-mewt għal dejjem, nithennew fih!”.

Bi pjaċir ninsab fostkom f’dan il-post fejn jiġu ffurmati s-saċerdoti u li jirrappreżenta l-qalb tal-Knisja Kattolika fl-Eġittu. Kuntent li ġejt insellmilkom, saċerdoti, ikkonsagrati tal-merħla ċkejkna fl-Eġittu, il-“ħmira” li Alla ħejja għal din l-Art imbierka, biex, flimkien ma’ ħutna l-Ortodossi, fiha tikber is-Saltna tiegħu (ara Mt 13:13).

Nixtieq qabelxejn irroddilkom ħajr tax-xhieda tagħkom u tal-ġid kollu li twettqu ta’ kuljum, bil-ħidma tagħkom qalb tant sfidi u spiss ftit li xejn xi jfarraġkom. Nixtieq ukoll nagħmlilkom il-qalb! Tibżgħux mit-tagħbija tal-ħajja ta’ kuljum, mit-toqol taċ-ċirkustanzi ibsin li xi wħud minnkom ikollhom jgħaddu minnhom. Aħna nqimu s-Salib Imqaddes, strument u sinjal tas-salvazzjoni tagħna. Min jaħrab is-Salib, qed jaħrab mill-Qawmien! 
“Le, merħla ċkejkna, tibżgħu xejn, għax Missierkom għoġbu jagħtikom is-Saltna!” (Lq 12:32).

Mela rridu nemmnu, nagħtu xhieda tal-verità, niżirgħu u nħawlu bla ma nistennew il-ħsad. Fir-realtà, aħna qed niġbru l-frott ta’ ħafna oħrajn, ikkonsagrati u mhumiex, li b’ġenerożità sħiħa ħadmu fl-għalqa tad-dwieli tal-Mulej: l-istorja tagħkom mimlija bihom!
U qalb tant raġunijiet ta’ qtigħ il-qalb u qalb tant profeti tal-qerda u tal-kundanna, qalb tant ilħna negattivi u ddisprati, kunu intom il-qawwa pożittiva, kunu dawl u melħ għal din is-soċjetà; kunu l-magna li tixpruna l-ferrovija ’l quddiem, dritt lejn id-destinazzjoni tagħha; kunu dawk li jiżirgħu t-tama, bennejja ta’ pontijiet u operaturi tad-djalogu u l-ftehim.
Dan hu possibbli jekk il-persuna kkonsagrata ma ċċedix għat-tentazzjonijiet li tiltaqa’ magħhom ta’ kuljum fit-triq tagħha. Nixtieq insemmi xi wħud minnhom, fost l-aktar sinifikattivi. Intom tafuhom, għax dawn it-tentazzjonijiet spjegawhom tajjeb ħafna l-ewwel irħieb tal-Eġittu.
1- It-tentazzjoni li nħallu min ikaxkarna u ma niggwidawx. Ir-Ragħaj it-Tajjeb għandu d-dmir li jiggwida l-merħla (ara Ġw 10:3-4), li jmexxiha lejn mergħa friska u lejn l-għajn tal-ilma (ara Salm 23). Ma jistax iħalli l-qtigħ il-qalb u l-pessimiżmu jkaxkruh magħhom: “X’nista’ nagħmel?”. Dejjem hu mimli b’inizjattivi u bi kreattività, bħal għajn li tibqa’ tgelgel imqar fin-nixfa; dejjem għandu dik iż-żegħila ta’ faraġ imqar meta qalbu mkissra; hu missier meta wliedu jittrattawh bi gratitudni imma fuq kollox meta ma jkunux rikonoxxenti lejh (ara Lq 15:11-32). Il-fedeltà tagħna lejn il-Mulej qatt m’għandha tiddependi mill-gratitudni umana: “Missierek, li jara dak li hu fil-moħbi, iroddlok hu” (Mt 6:4,6,18).
2- It-tentazzjoni li ngergru l-ħin kollu. Faċli nakkużaw dejjem lill-oħrajn, minħabba fin-nuqqasijiet tas-superjuri, minħabba l-kundizzjonijiet ekkleżjastiċi jew soċjali, minħabba fin-nuqqas ta’ possibbiltajiet… Imma l-ikkonsagrat hu dak li, bid-dilka tal-Ispirtu s-Santu, jibdel kull xkiel f’opportunità, u mhux kull diffikultà fi skuża! Min dejjem igerger fir-realtà hu wieħed li ma jridx jaħdem. Għalhekk il-Mulej idur fuq ir-Ragħajja u jgħidilhom: “Erfgħu l-idejn merħija u l-irkupptejn mitluqa tagħkom” (Lhud 12:12; ara Is 35:3).

3- It-tentazzjoni taz-zekzik u tal-għira. U din hi kerha! Il-periklu hu serju meta l-ikkonsagrat, flok jgħin liċ-ċkejknin jikbru u jifirħu għas-suċċessi ta’ ħuthom, iħalli l-għira taħkmu u jsir wieħed li jidrob lill-oħrajn biz-zekzik tiegħu. Meta, flok jagħmel sforz biex jikber, jibda jeqred lil dawk li qed jikbru; flok jimxi fuq l-eżempji tajba, jiġġudikahom u jipprova jġib fix-xejn il-valur tagħhom. L-għira hi kankru li jirvina kull ġisem fi ftit ħin: “Jekk saltna tinqasam fiha nfisha, dik is-saltna ma tistax iżżomm wieqfa. U jekk familja tinqasam fiha nfisha, dik il-familja ma tistax iżżomm wieqfa” (Mk 3:24-24). Fil-fatt – tinsewhiex din! –, “bl-għira tax-xitan daħlet il-mewt fid-dinja” (Għerf 2:24). U z-zekzik hu l-mezz u l-arma.
4- It-tentazzjoni li nqabblu ruħna ma’ oħrajn. L-għana qiegħed fid-diversità u fl-uniċità ta’ kull wieħed u waħda minna. Li noqogħdu nqabblu ruħna ma’ dawk li qegħdin aħjar minna spiss iwassalna biex naqgħu fil-korla; li nqabblu ruħna ma’ dawk li huma agħar minna spiss iwassalna biex naqgħu fis-suppervja u fl-għażż. Min tendenzjalment dejjem iqabbel lilu nnifsu ma’ oħrajn jispiċċa biex jipparalizza ruħu. Nitgħallmu minn San Pietru u San Pawl ngħixu d-diversità tal-karattri, tal-kariżmi u tal-fehmiet fis-smigħ u fid-doċilità għall-Ispirtu s-Santu.
5- It-tentazzjoni tal-“Faragħuniżmu” – qegħdin l-Eġittu! –, jiġifieri li nwebbsu qalbna u nagħlquha għall-Mulej u għal ħutna. Hi t-tentazzjoni li nħossuna fuq l-oħrajn u għalhekk li bil-vanaglorja tagħna nġibuhom tapit taħtna; li jkollna l-preżunzjoni li rridu min jaqdina flok naqdu aħna. Hi tentazzjoni li kienet komuni sa mill-bidu fost id-dixxipli, li – jgħid il-Vanġelu – “fit-triq kienu qagħdu jitħaddtu bejniethom fuq min kien l-akbar” (Mk 9:34). Kontra dan il-velenu hemm il-kliem: “Jekk xi ħadd irid ikun l-ewwel wieħed, għandu joqgħod wara kulħadd u jkun qaddej ta’ kulħadd” (Mk 9:35).
6- It-tentazzjoni tal-individwaliżmu. Kif jgħid il-qawl magħruf Eġizzjan: “Jien, u warajja d-dilluvju”. Din hi t-tentazzjoni tal-egoisti li, fit-triq, jitilfu d-destinazzjoni u flok jaħsbu fl-oħrajn, jaħsbu biss fihom infushom, u ma tiġihom ebda mistħija għal dan, anzi, jiġġustifikaw ruħhom. Il-Knisja hi l-komunità tal-fidili, il-ġisem ta’ Kristu, fejn is-salvazzjoni ta’ membru hi marbuta mal-qdusija ta’ kulħadd (ara 1 Kor 12:12-27; Lumen gentium, 7). Imma l-individwalista hu raġuni ta’ skandlu u ta’ tilwim.

7- It-tentazzjoni li nimxu bla boxxla u bla destinazzjoni. L-ikkonsagrat jitlef l-identità tiegħu u jispiċċa biex ikun “la laħam u lanqas ħut”. Jgħix b’qalb maqsuma bejn Alla u l-mondanità. Jinsa l-ewwel imħabba tiegħu (ara Apok 2:4). Fir-realtà, bla identità ċara u soda l-ikkonsagrat jimxi bla orjentament ta’ xejn u flok jiggwida lill-oħrajn, igerrixhom. L-identità tagħkom bħala wlied tal-Knisja hi dik li tkunu Kopti – jiġifieri mniżżla sew fl-għeruq nobbli u qodma tagħkom – u li tkunu Kattoliċi – jiġifieri parti mill-Knisja waħda u universali: bħal siġra li iktar ma għandha għeruqha mniżżla ’l isfel fl-art, iżjed togħla ’l fuq lejn is-sema!
Għeżież saċerdoti, għeżież ikkonsagrati, li nieqfu lil dawn it-tentazzjonijiet mhix ħaġa faċli, imma hi possibbli jekk inkunu mlaqqmin f’Ġesù: “Ibqgħu fija, u jiena nibqa’ fikom. Kif il-fergħa ma tistax tagħmel frott minnha nfisha jekk ma tibqax fid-dielja, hekk anqas intom jekk ma tibqgħux fija” (Ġw 15:4). Iktar ma nniżżlu għeruqna fi Kristu, iżjed inkunu ħajja u għammiela! Hekk biss il-persuna kkonsagrata tista’ żżomm ħajja fiha l-għoġba, il-passjoni ta’ dik l-ewwel laqgħa, il-ġibda u l-gratitudni fil-ħajja tagħha ma’ Alla u fil-missjoni tagħha. Mill-kwalità tal-ħajja spiritwali tagħna tiddipendi dik tal-konsagrazzjoni tagħna.

L-Eġittu ta ħafna biex il-Knisja stagħniet bit-teżor bla qies tal-ħajja monastika. Għalhekk, nistedinkom tieħdu l-eżempju ta’ San Pawl l-eremita, ta’ Sant’Anton, tas-Santri Padri tad-deżert, tal-għadd kbir ta’ rħieb, li bil-ħajja tagħhom u l-eżempju tagħhom fetħu l-bibien tas-Sema għal tant aħwa; u hekk anki intom tistgħu ssiru dawl u melħ, jiġifieri raġuni tas-salvazzjoni għalikom infuskom u għall-oħrajn kollha, jemmnu u ma jemmnux, u speċjalment għaċ-ċkejknin, dawk fil-bżonn, abbandunati u mormija.
Tħariskom il-Familja Mqaddsa u tbierek lilkom ilkoll, lill-pajjiż tagħkom u lil dawk li jgħixu fih. Minn qiegħ qalbi nawgura lil kull wieħed u waħda minnkom kull ġid, u permezz tagħkom insellem lill-fidili li Alla fdalkom f’idejkom biex tieħdu ħsiebhom. Il-Mulej jagħtikom il-frott tal-Ispirtu s-Santu tiegħu: “l-imħabba, l-hena, is-sliem, is-sabar, il-ħniena, it-tjieba, il-fidi, il-ħlewwa, ir-rażan” (Gal 5:22).

Sa tibqgħu dejjem f’qalbi u fit-talb tiegħi. Kuraġġ, u ejja nimxu mal-Ispirtu s-Santu! “Dan hu l-jum li għamel il-Mulej, ħa nifirħu u nithennew fih!”. U nitlobkom, tinsewx titolbu għalija!
miġjub mit-Taljan għall-Malti minn Francesco Pio Attard

